
BAB V 

KACINDEKAN JEUNG SARAN 

 

5.1 Kacindekan 

Hasil analisis dina ieu panalungtikan bisa dicindekkeun jadi opat, 

ngawengku: kontéks wacana, aspék-aspék pragmatik, tindak komunikatif, sarta 

larapna hasil panalungtikan pikeun alternatif bahan pangajaran ngaregepkeun tina 

acara Golémpang. Éta kacindekan didadarkeun di handap. 

Hasil analisis kontéks wacana dina lima video Golémpang kalawan jejer 

anu béda-béda, bisa dicindekkeun yén latar waktu, tempat, jeung situasina sarua 

nyaéta ti peuting di Studio Bandung TV dina situasi semi formal jeung formal. Ari 

pamilon dina pagunemanna mah béda-béda gumantung kana jejer acara. Anapon 

udaganna nyaéta pikeun medar hiji perkara anu dipadungdegkeun dina éta acara. 

Tuluy media basa nu digunakeun dina ieu paguneman nyaéta media lisan ku cara 

pateuteup langsung, aya ogé nu ngagunakeun media telepon waktu jirangan 

telepon interaktif, sedengkeun basa nu digunakeunna sacara umum basa lemes. 

Pamungkas, jenis paguneman dina acara Golémpang téh eksposisi, ku sabab 

medar hiji perkara nepi ka bubuk leutikna. 

Tina lima video acara Golémpang kapaluruh sakabéh aspék pragmatik. 

Aspék pragmatikna nyaéta aspék sosialisasi basa, aspék intelektual, aspék 

emosional, aspék ngaréngsékeun hiji hal, aspék informasi faktual, jeung aspék 

moral. Anapon video anu nyangkaruk sakabéh aspék pragmatik nyaéta dina video 

2 jeung 5, ari aspék pragmatik nu pangsaeutikna mah dina video 3. 

Dumasar kana hasil analisis tina lima video Golémpang kapanggih 15  

tindak komunikatif nyaéta ménta hampura, menyapa, méré koméntar, méré 

naséhat, miharep, motong omongan, muji, negeskeun, ngaropéa, 

ngawilujengkeun, ngayakinkeun, ngingetan, ngondang, nyaluyuan jeung 

nanyakeun. Rupa-rupa tindak komunikatif anu panglobana aya dina video 5. Ari 

tindak komunikatif anu pangsaeutikna dina video 2 jeung video 3. 

Dumasar kana hasil analisis yén dina acara Golémpang nyangkaruk aspék 

pragmatik jeung tindak komunikatif. Éta aspék pragmatik jeung tindak 

komunikatif bisa diajarkeun ka siswa sacara nyamuni. Tina lima video acara 

Golémpang ditilik tina eusina sarta wangunna, ukur tilu anu saluyu pikeun 

dijadikeun bahan pangajaran ngaregepkeun dina rupa-rupa situasi di SMA kelas 

XII.  

 

5.2 Saran 

Ieu panalungtikan nu maluruh aspék pragmatik jeung tindak komunikatif 

tina acara Golémpang geus bisa ngeuyeuban kana dunya atikan boh panalungtikan 

saméméhna, tapi ieu panalungtikan masih jauh tina kecap sampurna. Ku kituna, 

aya saran pikeun panalungtik saterusna sangkan dilaksanakeun deui panalungtikan 

kana paguneman-paguneman séjénna dina rupa-rupa acara anu disaluyukeun 

jeung kabutuhan siswa sarta dijerona nyangkaruk aspék-aspék pragmatik nu bisa 

diajarkeun ka siswa sacara nyamuni. 


